
॥ મહામારીસ્તોત્રમ્॥

॥ મહામારીસ્તોત્રમ્॥
શ્રીગણેશાય નમઃ॥
દેવ્યુવાચ ।
પુરા બ્રહ્મા તુ માં સૃષ્ટ્વા સમાહૂયાબ્રવીદ્વચઃ ।
શૃણુ મે વચનં પુત્રિ કુરુષ્વાદ્યાથ સાદરમ્॥ ૧॥
કલૌ જના દુરાચારા રાજાનશ્ચ તથાવિધાઃ ।
અતો ગત્વા ભુવં દેવિ મૃત્યુરૂપા ભવાશુ ચ॥ ૨॥
પરદ્રવ્યાપહર્તારઃ પરસ્ત્રીનિરતાઃ સદા ।
દેવસ્વહરણે સક્તા બ્રહ્મસ્વહરણે નૃપ॥ ૩॥
તેષાં દોષવશાત્ત્વં તુ જનાન્ સંહર નિત્યશઃ ।
બ્રહ્મણૈવં સમાદિષ્ટા ઇન્દ્રાદ્યૈઃ સુરસત્તમૈઃ॥ ૪॥
ભુવં સમાગતા તત્ર જનાઞ્જ્ઞાત્વાથ પાપિનઃ ।
રાજ્ઞો દોષાન્પુરસ્કૃત્ય ગ્રામે ગ્રામે વસામ્યહમ્ ।
તત્રાપિ પાપિનો હત્વા પુનર્ગ્રામાન્તરં ભજે ॥ ૫॥
એવં દેશાનટિત્વાઽહં સર્વાન્સંહૃત્ય વૈ જનાન્ ।
પુનર્ગચ્છામિ સદનં બ્રહ્મણઃ પરમેષ્ઠિનઃ॥ ૬॥
એવં મદાગમં જ્ઞાત્વા બુદ્ધિમાન્પુણ્યકૃન્નરઃ ।
વિચાર્ય શાસ્ત્રતો નિત્યં જાગરૂકો ભવેદલમ્॥ ૭॥
પતન્તિ મૂષિકા યત્ર નૃત્યન્તિ વિરમન્તિ ચ ।
તદ્ગૃહં  તત્ક્ષણં ત્યક્ત્વા સકુટુમ્બો વને વિશેત્॥ ૮॥
તત્ર શાન્તિં  પ્રકુર્વીત મહાદેવ્યાઃ સમીરિતામ્ ।
જપિત્વા ચ મહામન્ત્રં પઠિત્વા સ્તોત્રમુત્તમમ્॥ ૯॥
“ૐ નમો ભગવતિ મહામારિકે મૃત્યુરૂપિણિ સકુટુમ્બં મામવ સ્વાહા ।”
વને જલાશયં ગત્વા ઊર્ધ્વબાહુરધોમુખઃ  ।
વીરાસને ચોપવિશ્ય જપેન્મન્ત્રં સહસ્રશઃ॥ ૧૦॥
સંસ્થાપ્ય પ્રતિમાં તત્ર ધૂપદીપોપહારકૈઃ ।
સમ્પૂજ્ય વિધિવત્પશ્ચાજ્જુહુયાત્પ્રત્યહં નરઃ॥ ૧૧॥

॥ મહામારીસ્તોત્રમ્॥

હરિદ્રાચૂર્ણમિશ્રેણ ચિત્રાન્નેનૈવ સંયુતઃ ।
સમિદ્ભિઃ ખદિરૈર્ભક્ત્યા બ્રાહ્મણૈશ્ચ સમન્વિતઃ॥ ૧૨॥
પત્નીપુત્રાત્મભૃત્યૈશ્ચ જુહુયાદનુવાસરમ્ ।
હોમાન્તે ચ પઠેન્નિત્યં સ્તોત્રમેતજ્જિતેન્દ્રિયઃ॥ ૧૩॥
નમો દેવિ મહાદેવિ સર્વશોકવશઙ્કરી ।
સર્વદા સર્વતો મહ્યં કૃપાં કુરુ કૃપામયિ॥ ૧૪॥
મેરૌ કૈલાસશિખરે હેમાદ્રૌ ગન્ધમાદને ।
નિત્યપ્રિયકૃતાવાસે મદ્યમાંસબલિપ્રિયે॥ ૧૫॥
મહાસૈન્યસમાયુક્તે સર્વપ્રાણવિહિંસકે   ।
સર્વાભિચારિકે દેવિ સર્વં ત્વં રક્ષ સર્વદા॥ ૧૬॥
યત્ર કુત્ર સ્થલે વાપિ યસ્મિન્ કસ્મિન્ યદા તદા ।
રક્ષ માં રક્ષ માં દેવિ સપુત્રપશુભૃત્યકમ્॥ ૧૭॥
માઙ્ગલ્યં  મઙ્ગલં  દેહિ મહામઙ્ગલદાયિનિ  ।
લોકાનામભયે સર્વમઙ્ગલે  મઙ્ગલપ્રિયે ॥ ૧૮॥
ઇતિ સ્તુત્વા મહાદેવીં  ભક્તિભાવેન સંયુતઃ ।
ભુઞ્જીત સ્વજનૈર્યુક્તો દેવીં  તાં મનસા સ્મરન્॥ ૧૯॥
યદા સ્વગૃહચૈત્યેષુ ધ્વાઙ્ક્ષરાવો ભવિષ્યતિ ।
કાકશાન્તિં  તતઃ કૃત્વા  ગૃહં ગન્તુમુપક્રમેત્॥ ૨૦॥
સુમુહૂર્તે સુનક્ષત્રે સ્વલઙ્કૃત્ય તતો ગૃહમ્ ।
બ્રાહ્મણૈર્બન્ધુભિઃ સાર્ધં સંવિશેદ્ગૃહમાત્મનઃ ॥ ૨૧॥
સ્વસ્તિવાચનવિપ્રેભ્યઃ શાન્તિસૂક્તોક્તિપૂર્વકમ્ ।
દક્ષિણાં ચ હિરણ્યાદિં  દદ્યાચ્છાટ્યવિવર્જિતઃ  ॥ ૨૨॥
બ્રાહ્મણાન્ભોજયિત્વા ચ દેવીં  તાં પ્રાર્થયેદ્ગૃહે  ।
ગચ્છ ગચ્છ મહાદેવિ સ્વસ્થાનં મઙ્ગલં  કુરુ॥ ૨૩॥
એવં કૃત્યવિધાનેન મારિકાશાન્તિરુત્તમા ।
જાયતે નાત્ર સન્દેહઃ સત્યં સત્યં સમીરિતમ્॥ ૨૪॥

ઇત્યેતત્કથિતં દેવ્યા દેવેભ્યઃ સ્વાત્મસમ્ભવમ્ ।
માહાત્મ્યં પઠિતં યેન સોઽપિ માઙ્ગલ્યમાપ્નુયાત્ ॥ ૨૫॥
લિખિતં પુસ્તકં યસ્ય ગૃહે તિષ્ઠતિ સર્વદા ।
તસ્ય મારીભયં નાસ્તિ સત્યં સત્યં મયોદિતમ્॥ ૨૬॥
પુસ્તકં પૂજયેદ્યસ્તુ શ્રદ્ધયા પરયા સદા ।
સોઽપિ માઙ્ગલ્યમાપ્નોતિ  ઇહામુત્ર પરાં ગતિમ્॥ ૨૭॥
સર્વં ત્યક્ત્વા સાધયેત દેવીં  યત્નૈર્ધનૈરપિ ।
સ્તોષ્યન્તિ પરયા ભક્ત્યા સર્વકામાર્થસિદ્ધયે॥ ૨૮॥
બિડાલા યત્ર નશ્યન્તિ યત્ર નશ્યન્તિ મૂષિકાઃ ।
સ્થાનં તચ્ચ પરિત્યજ્યસ્થાનં શૂન્યં ચ કારયેત્॥ ૨૯॥
ઇતિ શ્રીદેવીપુરાણે શ્રીમહામારિકાસ્તોત્રં સમ્પૂર્ણમ્॥

